

KANISA LA KIINJILI LA KILUTHERI – TANZANIA
(KKKT)


DAYOSSI YA MASHARIKI NA PWANI

JIMBO LA KATI

USHARIKA WA KIMANGA – MTAA WA KISIWANI




KATIBA YA UMOJA WA VIJANA – KISIWANI





UTANGULIZI
UMOJA WA VIJANA KISIWANI ni kikundi chenye lengo la kufanya shughuli mbalimbali zenye nia ya kusaidiana kwenye shida na raha.  Ni kikundi ambacho kimelenga kuleta mabadiliko chanya kwa vijana hasa katika kuwaunganisha vijana na kuwaweka pamoja ili waweze kushirikiana katika masuala ya Kiroho na Kijamii.
Kikundi hiki kitaendeshwa kwa mujibu wa kanuni mbalimbali ambazo zitakuwa zimewekwa na uongozi na wanachama wote yaani vijana.
Kikundi kitajulikana kwa jina la UMOJA WA VIJANA KISIWANI ambacho kinawahusu vijana wa ndani ya kanisa la KKKT – MTAA WA KISIWANI ambao upo ndani ya Usharika wa Kimanga.

MADHUMUNI NA MALENGO YA KIKUNDI
Kikundi hiki kipo kwa lengo la kutimiza na kutekeleza yafuatayo:
1. Kushirikiana katika masuala mbalimbali ya kiroho na kijamii ndani na nje ya kanisa yenye kubeba furaha na huzuni.

2. Kuanzisha mfuko maalumu wa kikundi wa kuweka fedha ili kusaidiana katika shida na raha.

3. Kutengeneza umoja madhubuti utakayotufanya kuwa familia moja itakayoweza kusaidiana katika masuala mbalimbali ya ndani na nje ya kanisa.

4. Kushiriki kikamilifu katika mambo mbalimbali ya kikanisa yenye lengo la kulijenga na kuliinua kanisa letu.

MATARAJIO YA KIKUNDI
Ili kuweza kufikia malengo na matarajio ya kikundi (vijana) mambo yafuatayo ni muhimu kutekelezwa na vijana wote:
1. Kuweka utaratibu mahususi wa makusanyo ya michango ya fedha kwa wanakikundi ikiwa ndio msingi mmojawapo wa chanzo cha mapato.

2. Kubuni miradi mbalimbali itakayosimamiwa na kuendeshwa na wanakikundi (vijana) wenyewe au hata kwa msaada wa wafadhili kutoka nje ya umoja wetu.

3. Kuimarisha umoja na ushirikiano miongoni mwa wanakikundi wenyewe na kushirikiana kikamilifu na kanisa katika masuala mbalimbali yanayohusu vijana na kanisa kwa ujumla.
4. Kushirikiana kwa upendo na vijana waliokuwa kwenye changamoto mbalimbali za kimaisha kama vile maradhi, misiba, majanga ya kiasili na matukio mengine yanayofanana na hayo.  Hii pia itaambatana na matendo yenye kubeba furaha kama; harusi, kipaimara na kupata mtoto.

UANACHAMA
Mwanachama ni lazima awe ni kijana Mkristo anayeshiriki katika shughuli zote za kikanisa hasa za umoja wa vijana.
Ni kijana Mkristo anayesali katika kanisa letu la Mtaa wa Kisiwani, anayefuata taratibu na kanuni zote zilizowekwa kwa mujibu wa katiba ikiwa ni pamoja na kulipa Ada ya kila mwezi na michango mingine itakayohitajika kulingana na tukio husika.

SIFA ZA MWANACHAMA
1. Awe kijana aliepata Kipaimara na mwenye umri usiozidi miaka 45.
2. Awe Mkristo wa kanisa la Kiinjili la Kilutheri Tanzania na msharika wa Mtaa wa Kisiwani.

3. Awe anashiriki kikamilifu masuala mbalimbali ya vijana ndani na nje ya kanisa.

4. Awe tayari kuwa mwanachama na kushirikiana na vijana wenzake.
5. Awe tayari kutii na kufata masharti ambayo yameainishwa kwenye katiba hii.

6. Awe tayari kulipa Ada ya mwezi na michango mbalimbali itayohusu vijana kulingana na tukio husika.
WAJIBU WA MWANACHAMA
1. Kuilinda na kuitetea katiba wakati wowote.
2. Kutekeleza majukumu yote atakayopewa na uongozi au mwanachama mwenzake.

3. Kushiriki katika shughuli zote za kikundi kwa mujibu wa katiba ya umoja.
4. Kulipa Ada ya mwezi pamoja na michango mingine itakayopitishwa na umoja.

5. Kuwa kielelezo na mfano wa kuigwa kwa watu wanaomzunguka.
6. Kutii na kufuata maagizo na maazimio ya umoja.
7. Kuwa na nidhamu katika kikundi na katika kutekeleza masuala ya umoja.

UKOMO WA UANACHAMA
Mwanachama anaweza kufikia kikomo cha uanachama katika mazingira yafuatayo:
1. Kujitoa kwa hiari kwa kutoa taarifa ya maandishi kwa uongozi wa umoja wa vijana.
· Katika hatua hii mwanachama hatorudishiwa michango au mali yoyote aliyoitoa kwa ajili ya umoja.

2. Kushindwa kulipa Ada ya mwezi kwa muda wa miezi mitatu mfululizo bila sababu za msingi.

3. Kushindwa kutoa michango mbalimbali itakayoamuliwa na kikundi mara tatu mfululizo bila sababu za msingi.

4. Kushindwa kushiriki matukio ya vijana ndani na nje ya kanisa mara tatu mfululizo pasipo sababu za msingi.
· Hii inaenda sambamba na kushindwa kuhudhuria matukio yanayomuhusu kijana mwenzetu.

5. Kupoteza sifa za uanachama kutokana na sababu za kinidhamu zisizoendana na maadili ya Kikristo.

ADA NA MICHANGO
Hapa kutakuwa na Ada ya kila mwezi ya uanachama, pia kutakuwa na michango itakayohusisha matukio mbalimbali yatakayokuwa yanawakabili vijana kama vile; Harusi, Kipaimara, Send off, Ugonjwa, Msiba na majanga mengine ya kiasili.

1. Ada ya mwezi kwa kila kijana itakuwa ni kiasi cha shilingi 2,500/=
2. Kila kijana ndani ya mwezi atatakiwa kutoa kiasi cha shilingi 2,500/= kama sehemu ya mchango wa kuujenga mfuko wa kusaidiana katika shida na raha.
· Hii itasaidia kupunguza michango ya mara kwa mara kila litokeapo jambo la furaha au huzuni.

3. Kutakuwa na michango ya hiari ambayo mtu hatalazimishwa bali ataitoa kwa hiari yake.  Hii itahusishwa fedha au mali nyingine yoyote kwa lengo la kufanikisha jambo fulani. 

ZINGATIO:
· Mchango huu wa kukuza mfuko wa kusadiana katika shida na raha utakoma pale ambapo umoja utakuwa na uwezo wa kujiendesha kupitia miradi itakayoanzishwa.

· Pia michango ya kila mwezi itatuwezesha kufanikishwa mambo mbalimbali yakayotuhusu moja kwa moja vijana mfano; semina, matamasha, mikesha n.k. au michango shirikishi itakayotangazwa na kanisa na kutuhitaji vijana kushiriki mfano; Mikaeli na Watoto n.k.

UONGOZI
Umoja utakuwa chini ya usimamizi wa uongozi wa Vijana ambao watasidiana na wajumbe wawili kutoka ndani ya wanachama.  Wajumbe hawa watakuwa ni Msichana na Mvulana.





MAJUKUMU YA WAJUMBE
1. Kupata taarifa za matukio mbalimbali yanayowakabili vijana na kuyawasilisha kwa uongozi wa Umoja.

2. Kuratibu na kusimamia matukio hayo kwa kushirikiana na viongozi wa umoja wa vijana na kuhakikisha kila kitu kinafanyika chini ya utaratibu uliowekwa katika katiba.

3. Kushiriki kikamilifu katika kutunza kumbukumbu za kila tukio linalomuhusu kijana na kutunza kumbukumbu za kila kijana aliyeshiriki katika tukio husika.

4. Wajumbe hawa watakuwa ni kiungo muhimu sana kati ya vijana na uongozi wa umoja, lengo ni kurahisisha na kufanikisha utekelezaji wa majukumu katika matukio husika.

· Hapa kijana yeyote atakayekuwa na tukio au shughuli yoyote, uongozi utapata taarifa kutoka kwa wajumbe hawa.

MATUKIO YA KUCHANGIANA NA VIWANGO VYAKE
Matukio yatakayochangiwa ni kama ifuatavyo:-
1. MATUKIO YA SHIDA
· Ugonjwa
· Msiba

(a) Ugonjwa:  Mgonjwa atakayechangiwa ni yule aliyelazwa si chini ya siku nne(4) hospitalini.  Pia hekima itatumika kwa mgojwa ambaye hajalazwa (itaangaliwa na hali yake jinsi ilivyo).
Wahusika:  Kijana mwenye na Mtoo wa kumzaa.
Kiasi:  Tshs. 100,000/=.

(b) Msiba:  Watakaochangiwa ni Kijana mwenyewe, Mtoto, Mzazi/Mlezi, ndugu wa tumbo moja kama vile kaka au dada.
NB: Kama ni mlezi ni yule ambaye tutathibitisha kwa ndiye aliyesimama kama mzazi.

Kiasi:  Tshs. 100,000/=.  Hapa mchango wa ziada utahitajika nje ya shilingi 100,000/= ili kuweza kuwasafirisha wawakilishi (endapo msiba utasafirishwa nje  ya mkoa).  Hii ina maana kwamba kutakuwa na wawakilishi watakaochaguliwa kumsindikiza mfiwa kwenda kuupumzisha mwili wa marehemu.

2. MATUKIO YA FURAHA
· Ndoa/ Send off
· Kipaimara.
· Uzazi
(a) Ndoa/ Send off:  Hii itakuwa ni kwa kijana mwenyewe.  Atapewa kiasi cha Tshs. 100,000/=, Pesa hii atapewa kijana kama pongezi.

(b) Kipaimara:  Wahusika ni kijana mwenyewe.
Kiasi atakachopewa ni Tshs.  50,000/=.

(c) Uzazi:  Katika eneo hili mtu akipata baraka ya mtoto atapewa pongezi kwa kumnunulia mahitaji ya mtoto ya kiasi cha Tshs. 50,000/=.
· Ikitokea mzazi amepata tatizo la uzazi, basi tutamchukulia mtu huyo kama mgonjwa na hivyo kuchangiwa kiasi cha Tshs. 100,000/=.
ANGALIZO:
Likitokea tatizo litakalohusisha mwanachama zaidi ya mmoja lakini linawagusa kwa pamoja kama familia, basi tutaunganisha mchango na kuufanya kuwa mmoja tu.

